
HAM TAʼLIM, HAM TARBIYA BERUVCHI SHEʼRLAR... 

 
Laylo Sharipova,  

BuxDU professori, 

filologiya fanlari doktori 

 

Annotatsiya. Oʻzbek bolalar sheʼriyatining obrazlar olami boy, mavzular koʻlami keng. 

Bolalarga atalgan sheʼrlar ham taʼlim, ham tarbiya berishi lozim. Zamonaviy bolalar sheʼriyatida 

oʻsimliklar obrazi orqali inson hayotiga xoslik aks ettirilishi bilan birga tabiat haqidagi ilmiy 

bilimlar berilishi ham mumkin. Maqolada shu haqida fikr boradi. 

Kalit soʻzlar: sheʼr, barmoq sheʼriy tizimi, vazn, janr, bolalar sheʼriyati, ritm stilizatsiyasi, 

folklor, tez aytish. 

 

XX asrga kelib oʻzbek shoirlari bolalar uchun alohida adabiyot yaratilishi 

kerakligini zarurat deb bildilar. Buning uchun bolalarning yosh xususiyatlari, til 

imkoniyatlari, tasavvur olami inobatga olinishi lozim edi. Kattalar uchun ijod 

qilayotgan Gʻafur Gulom, Hamid Olimjon singari yetuk shoirlar bolalarbop asarlar 

ham yaratgan boʻlsalar, Sulton Joʻra, Shukur Saʼdulla, Ilyos Muslim singari bolalar 

shoirlari ijod qilib, bolalar adabiyotini yuzaga keltirishda munosib hissa qoʻshdilar.  

Bolalar sheʼriyati taraqqiy topib borar ekan, folklordan ertak, alla, topishmoq, 

tez aytish singari janrlarni oʻzlashtirib, adabiy ertak, adabiy alla, adabiy topishmoq, 

adabiy tez aytish janrlarini yuzaga ketirdi. Dastlabki sheʼriy asarlar barmoq sheʼriy 

tizimi vaznlarida yaratilgan boʻlsa, hozirgacha ham shu vaznlar yetakchilgi davom 

etmoqda, bu oʻrinlidir.  Erkin sheʼriy tizmda yozilgan sheʼrlar barmoq bilan sanarli 

boʻlgani kabi aruz sheʼriy tizimi vaznlarida sheʼrlar yozish keng tus olmadi. 

Bolalarga aruzda dastlab Hamza Hakimzoda Niyoziy sheʼr bitgan boʻlsa, bu jarayon 

XX asrning 20-yillaridan 90-yillarigacha toʻxtab qoldi. Anvar Obidjonning “Bulbul 

choʻpchaklari” sheʼriy turkumini istisno qilganda aruz sheʼriy tizimi vaznlarida 

bolalarbop sheʼrlar yozilmadi.  

Masalaning yana bir jihati bor: folklorda, mumtoz sheʼriyatimizda hayvonlar, 

qushlar, oʻsimliklar va shu kabilar yordamida majoziy, ramziy obraz yaratilgan 

boʻlsa,  bolalar adabiyotida ham kichik yoshdagilar, oʻsmir hamda oʻspirinlar uchun 

yozilgan asarlarda ushbi obrazlardan foydalanildi. Ayniqsa, istiqlol yillarida 

millatning yosh avlodi tasavvurini boyitish, tafakkurini oʻstirish uchun tabiat bilan 

tanishtirishda ham sheʼriyat vosita boʻla boshladi. Bu borada T.Adashboyev, Anvar 

Obidjon, K.Turdiyeva, Dilshod Rajab sheʼriyati oʻziga xoslik kasb etdi. Bu jarayonni 

O.Safarov, R.Barakayev, Q.Qahramonov, Z.Ibrohimova, K.Turdiyeva, Dilshod Rajab, 

B.Jamilova  singari  bolalar adabiyotshunoslari tahlil va talqin qilishdi. Professor 

O.Safarov esa nafaqat tahlil va talqin, balki targʻib ham qildi. 

Ustoz Oxunjon Safarov haqiqiy olim, beqiyos ustoz edilar – buni koʻplar bilardi. 

Ammo sheʼr yozishlarini – “Bolaligim qolgan koʻchalar” nomli saylanmalari 

“Muharrir” nashriyotida chop boʻlgunicha – hamma ham bilavermasdi. Biz kitoblari 

chop boʻlganidan keyin yaratilgan, yaʼni toʻplamga kirmay qolgan turkum sheʼrlarini 

tahlil qilishga intildik... 

Ustoz bolalarga bagʻishlangan sheʼr ham taʼlim, ham tarbiya berishi lozim deb 

hisoblardilar. Oʻzlari yaratgan bolalarbop sheʼrlar shunday fazilatga ega edi. “Poliz 

sayli gashti” sheʼrlarini oʻqib, oʻquvchi qovunning pishgan yoki xomligini bilish 

uchun qovunni chertib koʻrish kerakligini, pishgan qovunning ichidan oʻziga xos 

ovoz chiqishini, pishgan qovun chirt etib dum berishini, qovunni nahorda yeyish 

maʼqulligini anglaydi, ayni damda, sheʼr ohangidan dili yayraydi. Shoir paykal 

boshida qovun yeyilsa, hosil barakali boʻlishini taʼkidlab, qadriyatlarimizdan birini 

targʻib qilar ekan, sheʼriga xulosa yasaydi: 

Polizga baraka berarmish Alloh 

Qovunni paykalning boshida yesang. 

Qovunchi bobo ham yayrar sururdan 

Minnatdor dil bilan rahmatlar desang1. 

“Qovun sayliga marhabo” sheʼrida shoir bolalarni qovunning uyadoshlari bilan 

tanishtiradi: qoraqandiy, sheroziy, shakarpalak, bosvoldi, bekzodi, gulobi, 

temirtirnoq, kampirchopon, barginoy, amiri. Xuddi shunday “Uzumzorni kezganda” 

sheʼrida shoir uzum navlari bilan sheʼrxonni oshno etadi: toyfi, shibirgʻoni, hasanak, 

husayni, behishti, kelinbarmoq. Uzum navlarining vatani haqida ham badiiy yoʻl 

bilan maʼlumot bergan sheʼr taʼlimiy jihatdan juda ahamiyatlidir. Zero, qovun, uzum 

navlari kamayib borayotgan, ularning nomlarini yosh avlod chuqur bilmayotgan 

pallada bunday sheʼrning yaralishi aslida ehtiyojdir. Oʻquvchi oʻzi bilgan-bilmagan 

qovun, uzum navlari bilan tanishar ekan, uyadosh soʻzlarni zerikmay oʻrganadi. 

Negaki, sheʼrdagi oʻynoqi ohang, yumor ruhi sheʼrni yanada jozibador qilgan: 

Manov qovun  sheroziydir, 

Kimki yesa, zap rozidir. 

Manovisi – shakarpalak, 

Izlab uni jonim halak. 

Manov qovun bosvoldimi? 

Til yorishda bahs soldimi? 

Shoirning “Qovun sayliga marhabo”, “Tarvuz”, “Handalak” kabi sheʼrlari 

masnaviy shaklida qofiyalangan. Bu hol sheʼr ohangini yanada jozibador qiladi, 

                                           
1 Professor O.Safarov arxividan (Tahlilga tortilgan barcha sheʼrlar nashr qilinmagan).   

kichkintoy sheʼrxon sheʼrni tezroq yodlashiga koʻmaklashadi.  Shoir deyarli har bir 

sheʼrida tavzeʼ – tovush takroridan unumli foydalanadi. Aslida bu hol folklorga xos 

badiiy sanʼat jozibasining ustoz ruhiyatlariga singib ketganiga dalildir: 

Yer shariday yum-yumaloq, 

                                           yumalar tarvuz, 

Poliz aro dum-dumaloq, 

                                           dumalar tarvuz. 

Polizni-chi savlatidan 

                                           toʻldirar tarvuz, 

Koʻrgan koʻzga imlab derki: 

                                           – Qara,  meni uz! 

Kichkintoy sheʼrxon tarvuz koʻmagida Yer shakli haqidagi dastlabki tasavvurga 

ega boʻladi. Olim shoir bolalarga yayrab dars beradi, faqat bu darslar vaznga 

solingan. “Oshqovogʻim – osh qovoq”, “Ishtaha ochar bodring”, “Ekinlarning sinori” 

shunday sheʼrlardan.  “Ekinlarning sinori” nima? Sheʼrning nomiyoq bolalar 

diqqatini tortadi.  Pomidor Italiyadan kelganini, “patidjon” nomi bizning yurtda avval 

“pamildori”, keyinroq pomidor deyilganini aytar ekan, shoir pomidor serobligini 

“hosil tugasan gʻuj-gʻuj”, “ekinlarning tekini”  deb izohlaydi: 

Quyosh nurin simirib 

Ranging qizil tortganmi? 

Quyosh taftin shimirib 

Tarangliging ortganmi? 

O.Safarov bolalar adabiyoti, folklor, jumladan, bolalar folklori tadqiqotchisi  

boʻlganliklari sababli sheʼrlarida ham ilmlarining aksi-ifodasi bor. “Bodiring diring-

diring, Joʻrajon, qani yuring”. Bolalar qoʻshigʻiga xos ohang bilan cheklanganlarida 

ustozning sheʼrlari oʻqimishli boʻlmay qolardi. Sheʼrlarida ritm stilizatsiyasi bilan 

birga bolalarga saboq va ruhiy tarbiya ham bor. “Oshqovogʻim – osh qovoq” 

sheʼrlarida oshqovoqning “poʻsti qalin tosh qovoq”, “gʻumbarak pachoq qovoq”, 

“chinoq qovoq”, “uzun boʻyli qovoq”, “serrez, serbardosh qovoq” ekanligini maʼlum 

qiladilar. Oʻzbek bolalar sheʼriyatida qovoq haqidagi sheʼrlar sanoqli.  Umuman, 

ustozning sheʼrlari mavzu jihatidangina  emas, mazmuniga koʻra ham oʻziga xos. 

Oʻquvchi sheʼrni oʻqib, oshqovoq meʼdani tozalashi, marizni quvishi, undan sharbat 

qilinishini, danagini chaqib yeyish mumkinligini oʻrganadi.  

Tandiriy qovoq bichak, 

Yesangiz yayrar ichak. 

Ogʻizda erib ketgay, 

Bamisli bolli chak-chak. 

Qovoq somsa, non qovoq, 

Oshqozonga jon qovoq. 

Qovoq doʻlma qaylasi 

Xushxoʻrki chunon, qovoq. 

Yeng shinni komasini, 

Yeng qovoq baragini – 

Soʻng qayda boʻlar deya 

Izlarsiz daragini. 

Oʻnlab sheʼrlarida uchragani misol bu sheʼrlarida ham ustoz oʻzbek tiliga xos, 

ammo kam qoʻllanadigan soʻzlarni oʻz oʻrnida mahorat bilan qoʻllaydilar. 

Oshqovoqdan qilinadigan pishiriq-taomlarni bolalar tiliga xos va mos qilib 

sanaydilar. “Tut va turup”  sheʼrlari tez aytish taʼsirida yaratilgan. Sheʼrning birinchi 

va oxirgi bandi tez aytishga hamohang:  

Bir tup tutning tomirini 

Turup turar emish turtib. 

Bir tup turup tomirini  

Tut ham turtar emish boʻrtib. 

Ammo ustoz taʼsir doirasida qolib ketmaganlar. Sheʼrning qolgan bandlari tut va 

turup haqidagi ajoyib satrlardan iborat, sheʼrning baʼzi bandlari oʻquvchi bilimini 

tekshiradi: 

Qani ayt-chi, tut shirinmi 

Yoxud turup, ayt sirini? 

Qay birini yayrab yeysan, 

Palov bilan qay birini? 

 

Qay biri pishar bahorda 

Kuzda pishar qaysi biri? 

Qay biri erir ogʻizda, 

Kertiladi qaysi biri? 

Ustozning kichkintoylarga sheʼriy saboqlari talaygina va ular takrorlanmas. 

“Qovun va sovun” sheʼrida “Yozish va oʻqishda mashq darsi” ekanligi qayd qilingan. 

Boshlangʻich sinf oʻqituvchisi sheʼrdan dars jarayonida foydalanishi mumkin: 

– Qovun shirinmi, sovun? 

– Qo... v...un.         

– Sovun shirinmi, qovun? 

– Qo...v...un. 

– Endi “qovun”dan “Q”ni, 

Hamda “sovun”dan “S”ni 

Olib tashla-da, oʻqi! 

– O...vun! 

O.Safarov ilmda hozirjavob edilar, sheʼrlarida ham shu hol akslangan. “Xol 

nima-yu, bol nima?” sheʼrlariga diqqat qiling. Bolalar qoʻshiqlari ritmi qulogʻingiz 

ostida jaranglayveradi. Sheʼrning ahamiyatli jihati Xolboy bilan savol-javobda yaqqol 

koʻrinadi. Sheʼriy dialogda muallif  Xolboydan xol, nol, bol, yol  nimaligini soʻraydi. 

Bolaning javobida zukkolik va bolalarcha yumor bor: 

– Xolmi, mana yuzimda, 

Bolmi, mana soʻzimda. 

Yol toychogʻim boʻynida, 

Man onamning qoʻynida, – 

Deb yemagan ovqatin  

Urar-da paqqos darhol, 

Soʻng kosani koʻrsatib 

Derki: – Mana boʻldi nolʼ! 

Biz ustozning sanoqli sheʼrlarini imkon qadar tahlil qildik. Kichkintoylarga 

atalgan saʼviyali sheʼrlar juda kamligini ustoz qayta-qayta taʼkidlardilar. Yuqorida biz 

tilga olgan sheʼrlari shu kemtiklikni toʻldirish yoʻlidagi saʼy-harakat edi. Bu 

sheʼrlarni oʻzbek bolalar sheʼriyatining chiroyli namunalari deyishimiz mumkin.  

